MÖVZU 5

FÖVQƏLADƏ HALLAR ZAMANI YARANMIŞ ŞƏRAİTİN AYDINLAŞDIRILMASI, QİYMƏTLƏNDİRİLMƏSİ VƏ MÜLKİ MÜDAFİƏ KƏŞFİYYATI

Fövqəladə hallar zamanı yaranmış şəraitin aydınlaşdırılması və qiymətləndirilməsi
	
Fövqəladə hallar zamanı yaranmış şəraitinin aydınlaşdırılması və qiymətləndirilməsinin məqsədi baş vermiş FH-ın ərazisinin miqyasını, bina və tikililərin dağılma səviyyəsini, obyektin işçi heyəti və əhali arasında itkilərin müəyyən edilməsidir.
Bir qayda olaraq, bu işlər 3 mərhələdə həyata keçirilir.
Birinci mərhələdə baş verə biləcək təbii və texnogen fövqəladə halların proqnozlaşdırılması həyata keçirilir. Bu zaman orta statistik şərait (orta illik meteoşərait, əhalinin evlərdə, küçələrdə, nəqliyyatda, işdə və s. orta statistik yerləşdirilməsi, əhalinin orta sıxlığı) götürülür. Bu mərhələdəki işlər  fövqəladə hallar baş verməyənədək həyata keçirilir.
İkinci mərhələdə nəticələrin proqnozlaşdırılması və şəraitin qiymətləndirilməsi fövqəladə hallar mənbəyinin yaranmasından dərhal sonra həyata keçirilir.
Üçüncü mərhələdə qəza-xilasetmə və digər təxirəsalınmaz işlərin həyata keçirilməsi üçün lazım olan proqnozlaşdırmanın və faktiki şəraitin nəticələri kəşfiyyat məlumatlarına əsasən dəqiqləşdirilir.
Fövqəladə halın mənbəyindən asılı olmayaraq, insanlara, canlılara, ətraf mühitə, tikililərə və d. təsir edən 7 əsas faktor vardır:
· Təzyiq təsiri (partlayıcı maddələrin, qaz buludlarının, adi və kütləvi qırğın vasitələrinin partlayışı və s.); 
· Termiki təsir (texnogen və təbii yanğınlar zamanı istilik şüalanması; nüvə partlayışı və s.);
· Toksikoloji təsir (təhlükəli kimyəvi istehsalatda texnogen qəzalar, kimyəvi silahın tətbiqi, vulkan püskürməsi zamanı zəhərli qazların ayrılması və s.); 
· Radioaktiv təsir (radioaktiv-təhlükəli obyektlərdə texnogen qəzalar, nüvə partlayışları və s.); 
· Mexaniki təsir (qəlpələr, binaların dağılması, sel, sürüşmə və s.); 
· Bioloji təsir (epidemiya, bakterioloji silah və s.);
· Şüa təsiri.

Fövqəladə halın nəticəsi

Radiasiya şəraitinin proqnozlaşdırılması və qiymətləndirilməsi

Radiasiya şəraiti – nüvə silahı tətbiq edildikdə və nüvə-yanacaq istehsalı obyektində qəza baş verdikdə yaranır, insanların və digər canlıların, müxtəlif obyektlərin radioaktiv maddələrlə zəhərlənməsi, ətraf mühitin radioaktiv çirklənməsi ilə nəticələnir. 
Radiasiya şəraitinin qiymətləndirilməsi ərazinin, müəssisənin radioaktiv zəhərlənməsinin miqyası və dərəcəsi, həmçinin zəhərlənmənin dəstə və əhalinin fəaliyyətinə təsirinin təyin edilməsidir. 

Yaranmış radiasiya şəraiti

Radiasiya şəraitinin qiymətləndirilməsinə, adətən, aşağıdakılar aiddir: radioaktiv zəhərlənmə zonalarının sərhədlərini və onlarda radiasiya səviyyəsinin təyin edilməsi; dəstələrin şəxsi heyətinin, əhalinin, heyvanların radioaktiv şüalanma dozasının və onların arasında baş verə biləcək itkilərin təyin edilməsi; zəhərlənmiş ərazidə dəstələrin, həmçinin əhalinin təsərrüfat işlərinin aparılmasında ən məqsədəuyğun fəaliyyətinin müəyyən edilməsi. 
Radioaktiv zəhərlənmə zonalarının sərhədlərini orada radiasiyanın səviyyəsini məlumat verməklə və ya radiasiya kəşfiyyatı ilə təyin edirlər.
Müəssisələrin mülki müdafiə dəstələri və qərargahları öz rayonlarında ərazinin radioaktiv zəhərlənməsi haqqında məlumatı, adətən rayonun mülki müdafiə qərargahından alır və radiasiya kəşfiyyatı ilə dəqiqləşdirirlər. 
Lazım gələrsə, müəssisənin mülki müdafiə qərargahı tərəfindən ərazinin, adamların, heyvanların və başqa obyektlərin zəhərlənmə dərəcəsi təxminən qabaqcadan müəyyən edilə bilər. Qabaqcadan təyin edilmənin əsasını partlayış rayonunda və radioaktiv buludun izində radioaktiv zəhərlənməsinin dərəcəsi, gözlənilən ölçüləri, hesabat proqnoz metodları vasitəsilə hesablama təşkil edir. Qabaqcadan təyin edilmə üçün ilk məlumatlar əsasən aşağıdakılardır: partlayışın (qəzanın) gücü, növü və mərkəzin koordinatları, orta küləyin sürəti, istiqaməti. Müəssisənin MM qərargahı bu məlumatları rayonun qərargahından alır və ya özü təyin edir. 
Əgər küləyin orta sürəti (v) və istiqaməti, partlayış mərkəzindən müəssisəyə qədər olan məsafə (R) məlumdursa, onda partlayışdan müəssisənin ərazisinə radioaktiv maddələrin çökməsi vaxtını aşağıdakı düsturla təyin edirlər: 

t = R / v

İnsanlar 2 yolla şüalanmaya məruz qalırlar:
· Daxili;
· Xarici.
Xarici şüalanma zamanı radioaktiv maddələr orqanizmdən kənarda olur və onu kənardan şüalandırır. Daxili şüalanma zamanı radioaktiv maddələr orqanizmə hava, su, qida, açıq yara vasitəsilə daxil olur və onu daxildən şüalandırır. İnsanın daxili və xarici şüalanması ionlaşdırıcı şüalanmanın təbii və süni mənbələrindən baş verir.
İonlaşdırıcı şüalanma mənbəyi  -  ionlaşdırıcı şüalar buraxan və ya buraxmaq imkanına malik olan qurğu və radioaktiv maddədir.
Radioaktivliyin parametrlərini  müəyyən etmək üçün işıq texniki, elektromaqnit, seysmik, akustik, radiolokasiya və d. aşkarlama qurğularından istifadə edilir.
Radiasiya şüalanmasını yaradan mənbələr müxtəlif olur və onların qarşısının alınmasının müxtəlif metodologiyaları və texniki üsulları mövcuddur.

Nüvə-yanacağının saxlanması, daşınması, istifadəsi və digər qaydalar pozularkən baş verən qəza zamanı yaranan radioaktiv çirklənmə.

Şüalanma səviyyəsinin artması ilə nəticələnən qəzalar zamanı şüalanma dozasının, şüalanan şəxslərin sayının, ətrafın radioaktiv çirklənməsinin, maliyyə və sosial itkilərin minimuma endirilməsi üçün tədbirlər həyata keçirilməlidir.
Proqnozlaşdırma metodu ilə  radiasiya şəraitinin müəyyən edilməsinə nüvə partlayışları (koordinatları, gücü, partlayış növü, vaxtı) və orta küləyin parametrləri (istiqaməti və sürəti) haqqında məlumatların yığılması və mümkün çirklənmə ərazisinin sxeminin xəritəyə çəkilməsi daxildir.
Proqnozlaşdırma nəticəsində mümkün radioaktiv çirklənmənin miqyası və ərazisi müəyyən olunur.
AES-də baş verən qəza zamanı radiasiya şəraitinin qiymətləndirilməsi üçün lazım olan məlumatlar:
· AES-in yerinin  koordinatları, relyefi, yaşayış məntəqəsindən məsafəsi, inşa olunma tarixi;
· Reaktorun tipi,  onun  enerji səviyyəsi
· Radioaktiv maddələrin  tullanmaya başlama vaxtı
· Küləyin istiqaməti və sürəti
· Havanın temperaturu və şaquli  durğunluq dərəcəsi.

Dozimetrik cihazlar istifadə edən kəşfiyyat orqanlarından alınmış radioaktiv zəhərlənməyə dair dəqiq məlumatlar radiasiya şəraitini obyektiv qiymətləndirməyə imkan verir.
AES-də qəza baş verən zaman ətraf mühitin çirklənməsində aşağıdakı məlumatlar nəzərə alınmalıdır:
· Radioaktiv çirklənmə ölçüləri (uzunluq, en, sahə) və onların ərazidə yerləşməsi;
· İstənilən saat və yerdə qamma şüalanmanın gücü; 
· Yoluxma yerinin istənilən nöqtəsində insanların xarici şüalanma dozası;
· Ərazinin radioaktiv çirklənməyə başlama vaxtı;
· Radioaktiv çirklənmə yerində olan insanların sayı;

Radioaktiv çirklənmiş ərazini müvafiq zonalara ayırmaq lazımdır:
1. Radiasiya nəzarəti zonası - 1 mZv – 5 mZv. Bu zonada ətraf mühitin, kənd təsərrüfatı məhsullarının radioaktivliyinin və əhalinin daxili və xarici şüalanmasının monitorinqindən də əlavə, şüalanma dozasının endirilməsi üzrə tədbirlər həyata keçirilir.
2. Məhdud yaşayış zonası  - 5 mZv – 20 mZv. Bu zonada 1-ci zonada olduğu kimi, monitorinq işləri və əhalinin mühafizəsi üzrə tədbirlər görülür. Daimi yaşamaq üçün bu əraziyə giriş məhdudlaşdırılmır, lakin sağlamlığa dəyə biləcək zərər haqqında məlumatlar verilir.
3. Köçürülmə zonası - 20 mZv - 50 mZv. Daimi yaşamaq bu ərazidə qadağandır, ümumiyyətlə, uşaq və gənclərə isə girişə icazə verilmir.
4. Məhdud zona - 50 mZv və daha çox.  Bu ərazidə yaşamağa icazə verilmir. Hər hansı bir məqsədlə bu ərazinin təbiətindən istifadə qanunvericilikdə nəzərdə tutulan xüsusi aktlarla idarə olunur.



Nüvə silahlarının tətbiqi zamanı radioaktiv çirklənmə.

Nüvə silahlarının tətbiqi zamanı ionlaşdırıcı şüalanma nüfuzedici radiasiya və  ərazinin radioaktiv çirklənməsinin nəticəsində yaranır.
Nüfuzedici radiasiya - qamma şüaları və neytronlar selindən ibarətdir.  Qamma şüaları və neytronlar seli fiziki xassələrinə görə bir-birindən fərqlidirlər, onlar üçün eyni olan xüsusiyyət isə havada hər tərəfə 4 km məsafəyə yayıla bilmələridir. Qamma şüaların insana təsiri udulan doza ilə xarakterizə olunur. Qamma şüaları və neytronlar seli atom və molekulları müxtəlif orqanlardan keçərək, onların hüceyrələrini ionlaşdırır, bu da şüa xəstəliyinin yaranmasına səbəb olur.
Qamma şüaların insana təsiri udulan doza ilə xarakterizə olunur. Havada və yerdə nüvə partlayışları zamanı qamma şüalanmanın dozası partlayış mərkəzindən bərabər məsafədə eyni olur, lakin havanın sıxlığından asılıdır. Havanın sıxlığı yayda qış mövsümünə nisbətən azdır, bu səbəbdən partlayış mərkəzindən eyni məsafədə şüalanma dozasının səviyyəsi qış mövsümünə nisbətdə daha çox olur. 
Sıxlığı havanın sıxlığından daha da çox olan materiallarda qamma şüaları və neytronlar seli daha da zəifləyir. Bu o səbəbdən baş verir ki, sıxlığı daha da çox olan materiallarda eyni həcmdə atomların sayı da çox olur, qamma şüaları və neytronlar da onlarla daha çox təsirdə olur.
Partlayış rayonundakı radioaktiv çirklənmənin əsas mənbəyi Nüvə reaksiyası nəticəsində yaranan və yer səthinin üzərindəki aktivləşdirilmiş elementlər olan (Alüminium-28, Manqan-56, Natrium-24, Dəmir-59)  radionuklidlərdir. Radionuklidlər partlayış zonasından çıxan neytronların təsiri nəticəsində yaranır.

Bəzi materialların radiasiya şüasını 2 dəfə azaldan qalınlığının cədvəli

	Müdafiə materialı
	2 dəfə azaltma qalınlığı, sm
	Sıxlıq, q/sm³

	Qurğuşun
	1
	11.3

	Beton
	6.1
	3.33

	Polad
	2.5
	7.86

	Torpaq
	9.1
	1.99

	Su
	18
	1.00

	Ağac material
	29
	0.56

	Hava
	15000
	0.0012



Düzən ərazidə istiqamətini və sürətini dəyişməyən külək zamanı, həmçinin  radioaktiv çirklənmə zonasını proqnozlaşdırarkən radioaktiv buludun izi ellips formasında olur. Bu zaman çirklənmə zonası 4 ərazi üzrə bölünür: 
· Zəif çirklənmə zonası;
· Güclü çirklənmə zonası; 
· Təhlükəli çirklənmə zonası;
· Çox təhlükəli çirklənmə zonası.

	Çirklənmə zonası
	Şərti  işarə
	Partlayış məhsulları tamamilə parçalanana kimi alınan doza, R
	Etalon doza gücü, R/saat partlayış-dan 1 saat sonra
	Doza, partla-yışdan 10 saat sonra, R/saat 

	Zəif çirklənmə zonası
	A 
	40-400
	8-80
	0,5

	Güclü çirklənmə zonası
	B 
	400-1200
	80-240
	5

	Təhlükəli çirklənmə zonası
	C 
	1200-4000
	240-800
	15

	Çox təhlükəli çirklənmə zonası
	D 
	4000-dən çox
	800-dən çox
	50




Kimyəvi şəraitin aydınlaşdırılması və qiymətləndirilməsi

Kimyəvi şərait güclü təsirli zəhərləyici və ya kimyəvi maddələrin axması (tullanması) və ya kimyəvi silahların tətbiqi nəticəsində yaranır.
Düşmənin zəhərləyici maddələr tətbiq etməsi nəticəsində yaranan vəziyyətə kimyəvi şərait deyilir. Kimyəvi şəraitin qiymətləndirilməsinin mahiyyəti adamlara, heyvanlara, torpağa, bitkilərə və su mənbələrinə və s. obyektlərə kimyəvi maddələrin təsirinin dərəcəsini təyin etmək, həmçinin dəstələrin və əhalinin kimyəvi zəhərlənmə şəraitində xilasetmə və digər təxirəsalınmaz işlərin aparılmasında ən məqsədəuyğun fəaliyyətlərinin seçilməsidir. Kimyəvi şəraitin qiymətlən-dirilməsində bütün obyektlərin qərargahlarının rəisləri və dəstə komandirləri obyektlərin mühafizəsini vaxtında təşkil etmək üçün iştirak edir, həmçinin dəstələrin fəaliyyəti haqqında və düşmənin kimyəvi silahı tətbiq etməsinin nəticəsini və onların qalıqlarını aradan qaldırmaq qərarlarını dəqiqləşdirirlər.

Kimyəvi zəhərlənmiş ərazi

Kimyəvi şərait kimyəvi kəşfiyyatın məlumatları əsasında, lakin bəzi hallarda qabaqcadan öyrənilir. Belə öyrənməyə aşağıdakılar aiddir: 
· dəstələrin şəxsi heyətinin və əhalinin zəhərləyici maddələrdən mühafizə dərəcəsini təyin etmək; 
· kimyəvi silahın basqınına məruz qalmış obyektləri öyrənmək; 
· zəhərləyici maddələrin növünü və təxmini sıxlığını, vaxtını, onların tətbiq vasitələrini və üsullarını təyin etmək; 
· ərazinin xarakterini və hava şəraitini öyrənmək. 

Dəstələrin fəaliyyətinin xarakterini, istiqamətini kimyəvi şəraitin qiymətləndirilməsi nəticəsində dəqiqləşdirirlər. 
Zəhərləyici maddələrin tətbiq edilmə rayonu (obyekti), növü, üsulları, miqyası, adətən, müşahidə ilə təyin edilir, sonra kimyəvi kəşfiyyatın məlumatları ilə dəqiqləşdirilir. Zəhərləyici maddələrin növünü kimyəvi kəşfiyyat cihazları, həmçinin onun tətbiq üsulları ilə təyin edirlər. Əgər düşmən təyyarədən dərman səpən cihazlardan istifadə edərsə, deməli, zəhərləyici maddə V tipli qaz və iprit növlərinə aiddir. Küləyin sürəti və istiqaməti, yerə yaxın təbəqədə havanın istiliyi haqqında məlumatları obyektin mülki müdafiə qərargahlarına rayonunun MM qərargahı göndərir. 
Dəstələrin fəaliyyət göstərəcəyi yeni rayonların, ərazilərin xarakterini xəritələr, sxemlər üzrə və bilavasitə canlı müşahidə etmək yolu ilə öyrənirlər. 
Kimyəvi şəraiti qiymətləndirdikdə, zəhərlənmə rayonunda zəhərli havanın yayılma dərinliyi və istiqamətinin, zəhərləyici maddələrin ərazidə davamlılığının, həmçinin obyektlərin zəhərlənmə xarakteri və miqyasının öyrənilməsinə xüsusi diqqət yetirilir. Zəhərli havanın yayılmasının təhlükəli məsafəsi zəhərləyici maddələrin tətbiq edildiyi rayonun hüdudundan, küləyin istiqaməti ilə, dəstələrin şəxsi heyətinin və əhalinin mühafizə vasitələri olmadan təhlükəsiz məntəqəyə qədər olan yol nəzərdə tutulur.
Buludun yayılmasının təhlükəli məsafəsinə aşağıdakılar aiddir: 
· kimyəvi silahın tətbiq olunduğu rayonunu böyüklüyü;
· buxar və duman (aerozolu yaradan) halına keçən zəhərləyici maddələrin miqdarı və onların zəhərliliyi; 
· havanın şaquli durğunluq dərəcəsi; 
· yerin relyefi və bitkilərin xarakteri. 

Zəhərli hava buludu iki yerə bölünür: birinci və ikinci. Birinci bulud kimyəvi sursatın partlayışı zamanı əmələ gəlir. Mühafizə olunmayan adamlara, heyvanlara və başqa obyektlərə təsir etmə vaxtı az olur. İkinci bulud isə yerdən və əşyalardan zəhərləyici maddələrin damcılarının buxarlanması nəticəsində əmələ gəlir. Bu da küləyin istiqaməti ilə yayılır və zəhərləyici maddələrin buxarlanma müddətində zədələnmə verir. 
Bütün bunları kimyəvi şəraitin qiymətləndirilməsində nəzərə almaq lazımdır. Qiymətləndirmə qaydaları kimyəvi silahın tətbiqi şəraitindən asılı olaraq müxtəlif ola bilər. Lakin bunu çox vaxt aşağıdakı ardıcıllıqla aparırlar: 
· maddənin növünü, təxmini miqdarını, onun tətbiqi üsullarını və miqyasını təyin edirlər; 
· ərazi, küləyin istiqamətində kimyəvi silah tətbiq olunan rayondan proqnoz metodu ilə zəhərli hava buludunun təhlükəli yayılma sahəsi və vaxtı, həmçinin onun qalma rayonunu öyrənirlər. 

Bu proqnoz məlumatlarından hərbiləşməmiş dəstələrin şəxsi heyətini və əhalini xəbərdar etmək üçün istifadə edirlər. 
Düşmən basqınından sonra kəşfiyyat qrupu xüsusi cihazların köməyi ilə zəhərləyici maddələrin növünü öyrənir və zəhərlənmiş ərazinin sərhədlərini nişanlayırlar. Bundan sonra dəstələri hərbi hazır vəziyyətə gətirmək, onlara tibbi yardım göstərmək və xüsusi təmizlik aparmaq üçün bütün tədbirlər görülür.
Kimyəvi şəraitin qiymətləndirilməsinə daxilidir:
1. Kimyəvi yoluxmanın miqyasının və xarakterinin müəyyən edilməsi; obyektlərin, MM qüvvələrinin və əhalinin fəaliyyətinə təsirinin analizi;
2. İnsanların mühafizəsi üçün ən məqsədəuyğun qərarların qəbulu. 
Kimyəvi şəraitin qiymətləndirilməsi zamanı əsas diqqət yetirilməli olan məqamlar:
1) Kimyəvi maddənin növü və miqdarı, kimyəvi silahın tətbiqi vasitəsi və onun tipi;
2) Zəhərli maddələrin axmasının (tullanmasının), kimyəvi silahların tətbiqinin yeri və vaxtı; Əhalinin təhlükəsizliyinin səviyyəsi;
3) Ərazinin topoqrafik şəraiti və yoluxmuş havanın yayılmasının qarşısında duran tikililərin xarakteri;
4) Meteoroloji şərait (küləyin istiqaməti və sürəti, yerin və havanın temperaturu, havanın şaquli durğunluq dərəcəsi).
Havanın 3 şaquli durğunluq dərəcəsi vardır: inversiya, izotermiya, konveksiya.

Havanın şaquli durğunluq dərəcəsi aşağıdakı qrafik vasitəsilə hava məlumatına əsasən müəyyən edilə bilər:

	Küləyin sürəti, m/s
	Gecə
	Gündüz

	
	Aydın
	Tutqun
	Yağmurlu
	Aydın
	Tutqun
	Yağmurlu

	0.5
	İnversiya
	
	Konveksiya
	

	0.6 - 2
	
	
	
	
	
	

	2.1 - 4
	
	
	
	
	
	

	4 və çox
	İzotermiya
	İzotermiya




İnversiya adətən axşam saatlarında, təxminən günəş batmazdan 1 saat öncə yaranır, günəş çıxandan 1 saat sonra itir. İnversiya zamanı havanın aşağı qatları yuxarı qatlara nisbətən soyuq olur. Bu da öz növbəsində onun hündürlüyə yayılmasının qarşısını alır və yoluxmuş havanın yüksək konsentrasiyalı qalmasına şərait yaradır. 
İzotermiya  havanın stabil tarazlığı ilə xarakterizə olunur, daha çox yağmurlu hava zamanı xarakterikdir, həmçinin səhər və axşam vaxtlarda, inversiyadan konveksiyaya (səhərlər) və əksinə (gecələr) keçid vəziyyətində yarana bilər.
Konveksiya əsasən günəş çıxmazdan 2 saat öncə yaranır və batmazdan təxminən 2 - 2.5 saat qabaq dağılır. O, adətən aydın yay günlərində təsadüf olunur. Konveksiya zamanı havanın aşağı qatları yuxarı qatlarından daha çox isti olur. Bu da yoluxmuş havanın yayılmasına və təsirinin azalmasına şərait yaradır.

QTKM (GTZM) olan obyektlərdə kimyəvi şəraitin 
aydınlaşdırılması və qiymətləndirilməsi

QTKM olan  obyektlərdə kimyəvi şəraitin aydınlaşdırılması və qiymətləndirilməsinin əsas məqsədi kimyəvi zədələnmə ocaqlarında ola bilən insanların müdafiəsini təşkil etməkdir.
Proqnozlaşdırma metodu ilə kimyəvi şəraitin qiymətləndirilməsi zamanı bütün QTKM ehtiyatının dağılmasını, yayılmaq üçün uyğun meteoşəraitin (inversiya, küləyin sürəti 1 m/s) olması qəbul edilməlidir. 
Qəza zamanı qiymətləndirmə baş vermiş şəraitə uyğun aparılır, yəni, real dağılmış zəhərli maddənin qədəri və real hava şəraiti götürülməlidir. 
QTKM olan obyektlərdə kimyəvi şəraitin qiymətləndirilməsində  qəza zamanı kimyəvi yoluxma zonasına düşən insanların sayına müvafiq olaraq təhlükəsizlik səviyyəsi müəyyən olunmalıdır.

	Obyektin kimyəvi təhlükəsizliyinin səviyyəsi
	Qəza zamanı kimyəvi yoluxma zonasına düşən insanların sayı, min nəfər

	I
	75 və daha çox

	II
	40-dan 75-ə dək

	III
	40-dan az

	IV
	Saya düşmür




Kimyəvi silahın tətbiqi zamanı kimyəvi şəraitin aydınlaşdırılması və qiymətləndirilməsi
Kimyəvi silahın tətbiqi zamanı kimyəvi şəraitin  aydınlaşdırılması və qiymətləndirilməsi kimyəvi yoluxma zonalarını və hücuma məruz qalmış əraziləri, yoluxmuş havanın yayılma dərinliyi, digər ərazilərə yaxınlaşma müddətini, ərazidəki zəhərləyici maddənin dayanıqlılığını, insanların FMV-lərdə qalmasını, işçilər, əhali, MM-in qüvvələrinin şəxsi heyəti arasında mümkün itkilərin müəyyən edilməsidir. 
Düşmən tərəfindən zəhərləyici maddənin tətbiqi sahəsinin müəyyən edilməsi kəşfiyyat qüvvələri və ya MM qərargahının məlumatlarına əsasən həyata keçirilir. 
Yoluxmuş havanın  yayılma dərinliyi kimyəvi silahın tətbiqi rayonunun küləkli sərhədlərindən zəhərli hava buludunun yayılmasının sərhədlərinə qədər olan məsafə ilə ölçülür.  
Kimyəvi yoluxmanın miqyası zəhərli hava buludunun sahəsi və kimyəvi yoluxma ərazisi ilə müəyyən edilir. 
Kimyəvi yoluxmanın müddəti  kimyəvi silahın tətbiqinin miqyasından, zəhərli maddənin növündən,  meteoroloji şərait və ərazidən asılıdır. 
Kimyəvi yoluxmanın  təhlükəsi  kimyəvi yoluxmuş ərazi və burada olan mümkün insan itkiləri ilə ölçülür 

Bakterioloji şəraitin qiymətləndirilməsi

Bioloji şərait bakterioloji (bioloji) silahın tətbiqindən sonra yaranan bir şəraitdir. Adamların, heyvanların, ərazinin, təsərrüfat obyektlərinin bakterioloji zəhərlənməsinin miqyasını və dərəcəsini aydınlaşdırmaq, bakterioloji vasitələrin mülki müdafiə dəstələrinin xilasetmə və digər təxirəsalınmaz işlərin, həmçinin əhalinin kənd təsərrüfatı işlərinin aparılmasında göstərdiyi fəaliyyətinə təsiri müəyyən etmək üçün bakterioloji şəraiti qiymətləndirirlər. Bakterioloji şərait adamların, heyvanların, bitkilərin və s. mühafizəsini vaxtında təşkil edən tədbirləri həyata keçirmək üçün də qiymətləndirilir. 
Qeyd etmək lazımdır ki, bakterioloji zəhərlənmə ocağı şəhər, rayon, respublika miqyasında ləğv edilir. Kənd təsərrüfatı rəhbərləri, qərargahlar, dəstələr bakterioloji zəhərlənmə ocağının ləğvində bilavasitə iştirak edirlər. 
Bakterioloji şəraitin qiymətləndirilməsinə aşağıdakılar aiddir:
· bakteriyanın yayılma ocağını və bakteriyanın növünü müəyyən etmək;
· bakterioloji zəhərlənmə rayonunun sərhədini təyin etmək;
· torpaqdan istifadə etmə planına və ya ümumi vəziyyət sxeminə zəhərlənmə rayonunu köçürmək;
· karantin rejimini dəqiqləşdirmək;
· xüsusi təmizliyin aparılması üçün kənd təsərrüfatı istehsalı obyektlərini təyin etmək;
· həmçinin müalicə-profilaktika tədbirləri qaydalarını və həcmini müəyyənləşdirmək. Zəhərlənmə ocağının sərhədlərini tibb və baytar kəşfiyyatı təyin edir, onları ərazidə nişanlayır və lazımi məlumatları plana və ya xəritəyə köçürürlər. 
Karantin  şəhər, rayon (respublika) mülki müdafiə rəisinin qərarı ilə qoyulur. Obyektin rəhbəri öz ərazisində yaranmış bakterioloji ocağı ləğv etmə işlərini təşkil edir. Burada zəhərlənmə ocağını ayırmaq üçün aparılan rejim tədbirlərinə və lazımi sanitar-gigiyena və epidemiya əleyhinə tədbirlərin keyfiyyətli aparılması üçün kənd təsərrüfatı işlərinin təşkilinə xüsusi diqqət yetirilməlidir. Kənd təsərrüfatı istehsalı obyektlərinin xüsusi təmizliyinin aparılması kəşfiyyat məlumatları və laboratoriya nəzarəti əsasında təmin edilir. Xüsusi təmizlik ilk növbədə adamlar, sonra heyvanlar, tövlələr və bitkilər üzərində aparılır. Bu iş üçün dəstələr ayrılır, işin yerinə yetirilməsi qaydaları qoyulur, həmçinin maşın və xüsusi dezinfeksiya vasitələri ayrılır. 
Müalicə-profilaktik tədbirlərin aparılması lazım gələrsə aşağıdakılara xüsusi diqqət yetirilir: 
· əhalidə tibbi müşahidələrin fasiləsiz aparılmasını və kənd təsərrüfatı heyvanlarında baytar müşahidələrini təşkil etmək;
· yoluxucu xəstələri və şübhəliləri tapmaq, onları ayırmaq, hospitala qoymaq və müalicə etmək; əhalinin və heyvanların təcili profilaktikasını  (antibiotiklərlə və başqa xüsusi dərmanlarla) təşkil etmək;
· qoruyucu peyvəndlər vurmaq.
Bioloji şəraitin əsas xarakteristikası sanitar itkilərin sayıdır. Sanitar itkilərə öz döyüş qabiliyyətlərini itirən və yaralanma, zədə, kontuziya, xəstəlik nəticəsində bir gün və daha az tibb məntəqələrinə yerləşdirilən hərbi qulluqçular aiddir. Bioloji şərait düşmən tərəfindən tətbiq edilən hücumun miqyasından asılıdır. Şəraitin qiymətləndirilməsində əsasən aşağıdakılar nəzərə alınır:
·  Yoluxma ərazisi
·  Əhalinin orta yaşayış sıxlığı
·  Yoluxma rayonunda  əhalinin müdafiə olunmasının səviyyəsi

Əməliyyat hesablamaları üzrə fövqəladə hallar zonasında insan itkilərini aşağıdakı qayda üzrə müəyyən etmək olar:

S = K · I · (1 – H) · (1 – P) · E

Burada, S – Əhalinin sanitar itkiləri (nəf.)
K – Yoluxmuş  və bir-biri ilə əlaqədə olan əhalinin sayı
I – Kontaqioz indeksi
H – Qeyri spesifik müdafiə əmsalı
P – Spesifik müdafiə əmsalı 
E – Təcili profilaktika əmsalı 
K –nın qiyməti bakterioloji yoluxmuş ərazinin sahəsinin qiyməti ilə həmin ərazidəki əhalinin sıxlığının qiymətinin hasilinə bərabərdir.

Kontaqioz indeksi  I – yoluxmuş xəstə ilə əlaqədə olduqdan sonra insanın xəstələnmə ehtimalının səviyyəsidir.
Qeyri spesifik müdafiə əmsalı H sanitar-gigiyenik və epidemiyaya qarşı tədbirlərin lazımi vaxtda həyata keçirilməsindən, içməli suyun və yeyinti məhsullarının yoluxmaya qarşı mühafizəsindən, havadan yoluxma baş verərkən əhalinin qruplara ayrılmasından, həşəratlara qarşı fərdi mühafizə vasitələrindən asılıdır.
Spesifik müdafiə əmsalı P infeksion xəstəliklərin profilaktikasında istifadəsi uyğun sayılan müxtəlif növ dərmanların effektivliyini nəzərə alır.
Təcili profilaktika əmsalı E müvafiq xəstəliklərə qarşı antibiotiklərlə müdafiəyə uyğundur.

Mülki Müdafiə kəşfiyyatı

Kəşfiyyat - MM qüvvələrinin fəaliyyətini təmin etmək üçün görülən əsas tədbirlərdən biridir. MM sistemində aparılan kəşfiyyatda məqsəd - güclü istehsalat qəzasından, təbii fəlakətdən və ya düşmən basqınından sonra yaranmış və ya yarana biləcək vəziyyət barədə dəqiq məlumatlar toplamaqdır. Bunlar MM rəhbərlərinə əhalinin mühafizəsini və xilasetmə işlərini təşkil etmək barədə düzgün qərar qəbul etmək üçün lazımdır.
Sülh dövründə MM kəşfiyyatının əsas vəzifələri:
· Ətraf mühitdə havanın, suyun, torpağın, maldarlıq və bitkiçilik məhsullarının radioaktiv, kimyəvi, bakterial maddələrlə çirklənməsinə vaxtaşırı müşahidə və laboratoriya nəzarəti aparmaq;
· Yoluxucu xəstəlik ehtimallı rayonlarda epidemik və epizootik vəziyyətə müntəzəm nəzarət etmək;
· Güclü istehsalat qəzası və ya təbii fəlakət baş vermiş rayonlarda yaranan vəziyyətləri aşkar etməkdir.
Müharibə dövründə düşmən basqınından sonra isə kəşfiyyatın  vəzifələri aşağıdakılar barədə  məlumatlar əldə etməkdir:
· işlədilmiş  silahın növü, zərbənin nə vaxt və haraya endirildiyi, nüvə partlayışının gücü və koordinatları;
· radiasiyanın səviyyələri, zəhərləyici maddənin konsentrasiyası, zəhərli hava buludunun yayılma istiqaməti;
· zədələnmə ocağının hüdudları;
· xilasetmə və digər işlər aparılan rayonlarda zədələnmə şəraitinin necə dəyişdiyi;
· mühafizə qurğularının, oradakı  adamların vəziyyəti, onlara yardım göstərmənin yolları;
· kommunal enerji şəbəkələrinin, rabitə xətlərinin, habelə MM dəstələri, köçürülən əhali hərəkət edəcəyi marşrutların vəziyyəti;
· yanğın yerləri, onların yayılma istiqaməti;
· hidrotexniki qurğuların nə dərəcədə zədələndiyi, fəlakətli subasma və daşqın zonaları yaranıb - yaranmaması və s. 

Mülki müdafiə üzrə kəşfiyyat işlərinə hazırlıq

Kəşfiyyat fəal, fasiləsiz, vaxtında və məqsədyönlü aparılmalı, başlıcası isə topladığı məlumatlar dəqiq olmalıdır. Bu tələblərin yerinə yetirilməsinə nail  olmaqdan ötrü kəşfiyyat qüvvələrini (kəşfiyyat qrupları, manqaları, müşahidə postları, nəzarət laboratoriyaları və s.) əvvəlcədən komplektləşdirib işə hazırlamaq, onların fəaliyyətini planlaşdırıb düzgün təşkil etmək, həmçinin kəşfiyyatın müxtəlif  növlərindən, üsullarından, qüvvə və vasitələrdən istifadə etmək lazımdır.
Hansı qüvvə və vasitələrlə aparılmasından asılı olaraq yerüstü kəşfiyyat, havadan kəşfiyyat və dənizdən (çaydan) kəşfiyyat növləri müəyyən edilmişdir.
Yerüstü kəşfiyyat - ən dəqiq, daha dolğun kəşfiyyat növü sayılır və bütün MM qərargahları tərəfindən təşkil edilir.



Havadan kəşfiyyat - zədələnmə ocaqlarında, təbii fəlakət və qəza rayonlarında ümumi vəziyyəti tez aşkar etmək üçün təyyarələr və helikopterlərdən aparılır. Belə kəşfiyyatı adətən respublika MM qərargahı təşkil edir.



Dənizdən (çaydan) kəşfiyyat - sahillərdə, limanlarda, buradakı qurğularda vəziyyəti öyrənmək məqsədi güdür, yüksək sürətli gəmilər və katerlər vasitəsilə icra edilir.



Yerinə yetirdiyi vəzifələrin xarakterinə görə, ümumi kəşfiyyat fövqəladə hallar baş vermiş sahələrdə yaranan vəziyyət barədə dərhal ilkin məlumatlar əldə etmək üçündür. Bunun üçün MM qoşun hissələrinin, hərbiləşdirilməmiş dəstələrin, habelə rayonların, obyektlərin kəşfiyyat qrupları, manqaları, müşahidə və laboratoriya nəzarət şəbəkəsi cəlb olunur. 
Xüsusi kəşfiyyat adətən MM xidmətləri təşkil edir, radiasiya və kimya müşahidə postları, mühəndis və epidemioloji kəşfiyyat qrupları, baytar və fitopatoloji manqalar və s. qüvvələr yerinə yetirirlər. Bu zaman kəşfiyyat yerlərindəki konkret vəziyyət mütəxəssislər tərəfindən təfsilatı ilə dəqiqləşdirilir, ümumiləşdirilir və MM qərargahına çatdırılır.

Fövqəladə hallarda mülki müdafiə kəşfiyyatının təşkili və
aparılması qaydaları

Kəşfiyyatı təşkil etmək bütün MM rəhbərlərinin, qərargahlarının və komandirlərinin vacib vəzifələrindən biridir.
Kəşfiyyatın konkret məqsədlərini, ilk növbədə hansı məlumatların toplanmasını və müddətlərini, bunun üçün istifadə ediləcək qüvvələri mülki müdafiə rəhbəri müəyyənləşdirir.
Kəşfiyyatın dəqiq təşkil edilməsinə MM qərargahının rəisi tam məsuliyyət daşıyır, bu işin bilavasitə təşkilatçısı isə MM qərargahı rəisinin müavinidir. O, MM rəhbərinin qərarına və qərargah rəisinin konkret göstərişlərinə uyğun olaraq kəşfiyyat tədbirlərini planlaşdırır, qrupları və manqaları fəaliyyətə hazırlayır, kəşfiyyata göndərir, onlardan alınan kəşfiyyat məlumatlarını toplayır, təhlil edir və ümumiləşdirir. Fəlakət rayonlarında yaxud zədələnmə ocaqlarında vəziyyət barədəki bu məlumatlar dərhal  MM rəhbərlərinə və yuxarı qərargaha təqdim edilir, həmçinin tabelikdəki qərargahlara, dəstə komandirlərinə çatdırılır.
Kəşfiyyatı təşkil etmək üçün əsas sənəd - kəşfiyyat planıdır. Plan müvafiq MM qərargahında əvvəlcədən tərtib edilir, yuxarı qərargahla razılaşdırılır və MM rəhbəri tərəfindən təsdiqlənir.
Plana obyektin sxemi, rayonun xəritəsi əlavə edilir, burada idarəetmə məntəqələrinin, mühafizə qurğularının, kəşfiyyat bölmələrinin yerləri, bu bölmələrdə konkret fəaliyyət marşrutları, vəzifələrini yerinə yetirdikdən sonra toplanış məntəqələri şərti işarələrlə göstərilir. MM qərargahının rəisi bölmə komandirlərinə kəşfiyyat aparmaq barədə şifahi sərəncamı məhz bu sxem əsasında verir. Sərəncamda yaranmış vəziyyət barədə qısa məlumat verilir, kəşfiyyatın nə münasibətlə aparıldığı, onun konkret vəzifələri və icra müddəti, marşrutlarda fəaliyyət vaxtı rabitə yaratmaq və kəşfiyyatın nəticələri barədə məlumat vermək qaydaları dəqiq göstərilir. Kəşfiyyat bölmələri radioaktiv zəhərlənmə ocaqlarına göndərilən hallarda isə, həmçinin şəxsi heyətin yolverilən şüalanma dozası da müəyyən edilir. Şəhərdə, rayonda və obyektlərdə kəşfiyyat işlərinə radiasiya və kimya müşahidəsi postları, MM kəşfiyyat qrupları, xidmətlərin və dəstələrin kəşfiyyat manqaları (bölmələri), habelə müşahidə və laboratoriya nəzarəti şəbəkəsinin (MLNŞ) müəssisələri cəlb edilirlər.
Radiasiya və kimya müşahidəsi postları (RKMP) - bütün obyektlərdə yaradılır və təhlükə yaranarkən bilavasitə fəaliyyətə başlayırlar. Onların əsas vəzifələri radioaktiv və kimyəvi zəhərlənmələri vaxtında aşkar etmək, müşahidə sektorunda vəziyyətin dəyişməsinə fasiləsiz nəzarət etmək və qərargaha müntəzəm surətdə məlumat verməkdir. Təbii fəlakət və istehsalat qəzaları vaxtı ona digər vəzifələri də tapşırıla bilər. Post elə yerdə qoyulmalıdır ki, oradan hər tərəfi müşahidə etmək mümkün olsun və postun özü MM idarəetmə məntəqəsinin yaxınlığında yerləşsin. Müşahidəçilərin daldalanması və növbədən sonra dincəlməsi üçün burada hökmən üstüörtülü səngər düzəldilir. Postun heyəti onun rəisindən və iki müşahidəçidən ibarətdir. Onlar müşahidəni vizual üsulla, habelə radiasiya və xəbərdarlıq vasitələri, kompas, saat, səmt göstərən və bucaq ölçən xüsusi limb, müşahidə jurnalı, habelə öz vəzifələrini yerinə yetirmək üçün lazım olan digər avadanlıqla təchiz olunurlar. 

Radiasiya və kimya müşahidəsi postu

Kəşfiyyat qrupu və ya manqası isə təbii fəlakət, qəza nəticəsində bilavasitə obyektdə, digər fəaliyyət rayonunda, habelə düşmən basqınından sonra zədələnmə ocağında, hərəkət marşrutlarında yaranmış vəziyyəti öyrənmək məqsədi ilə göndərilir. Kəşfiyyat qrupu, onun komandirindən və hərəsi 3 nəfərlik bir rabitə və bir neçə kəşfiyyat manqalarından ibarət olur. Hər manqa bir-birindən 500 m aralı 3 mühafizə qurğusunda, yaxud 800 m-dək zolaqda (şəhərin 2-3 məhəlləsindən ibarət sahədə) kəşfiyyat aparmaq üçün nəzərdə tutulur. Qrup fərdi mühafizə vasitələri, radiasiya və kimya kəşfiyyatı cihazları, hədd nişanları dəsti, fərdi dozimetrlər ilə təchiz edilir, habelə hərəkət marşrutunun sxemi, obyektdə kəşfiyyat apardıqda isə    kəşfiyyat sxemi verilir.
Zəhərlənmə rayonlarında kəşfiyyat aparılarkən, radiasiyanın səviyyəsi 0,5 rentgen-saat olan, yaxud kimyəvi zəhərlənmə aşkar edilən zonanın hüdudları hədd nişanları vasitəsilə nişanlanır.
Zəhərlənməni ölçdükdən sonra kəşfiyyatçı hədd nişanı qoyur və nişanda zəhərlənmənin növünü, səviyyəsini və ölçülmə vaxtını qeyd edir. Hədd nişanı yolun kənarında yaxşı görünən yerdə qoyulmalıdır. Nişanı elə qoyurlar ki, onun üz tərəfi zəhərlənmə olmayan və ya az olan sahəyə tərəf dursun. Qrupun komandiri hərəkəti davam etdirərək marşrutun sxemində hər dəfə zəhərlənmə ölçülən yeri, zəhərlənmənin (növünü) və ölçülmə vaxtını kəşfiyyat jurnalında qeyd  edir və bu barədə rabitə vasitəsilə obyektin MM qərargahına məlumat verir.


Radioaktivlik haqqında nişan

Obyektin ərazisində kəşfiyyatçılar müxtəlif sexlərdə, qurğularda, xüsusən də xilasetmə işləri aparılacaq sahələrdə zəhərlənmənin növünü, səviyyəsini (dərəcəsini) təyin edir, vəziyyətin dəyişməsinə nəzarət edirlər. Kəşfiyyata başlamaq üçün çıxış məntəqəsinin yeri obyektin yaxınlığında müəyyən edilir. Burada qrupun komandiri vəziyyətlə tanış olub obyektdə kəşfiyyat aparmaq üçün manqalara tapşırıq verir. Kəşfiyyatçılar obyektin sexlərində, sığınacaqlarında, xilasetmə aparılacaq yerlərdə yaranmış vəziyyəti (dağıntıların, yanğınların xarakterini, adamlar qalmış yerləri və s.) öyrənir, zəhərlənmənin səviyyələrini ölçürlər. Belə yerlər, adətən əvvəlcədən müəyyən edilir və yuxarıda deyildiyi kimi obyektin kəşfiyyat sxemində (planında) göstərilir.
Kəşfiyyat qurtarandan sonra kəşfiyyat qrupu (manqası) toplanış məntəqəsinə gəlir, qərargahın rəhbərinə kəşfiyyatın yerinə yetirilməsi haqqında məlumat verir və kəşfiyyat sxemini təqdim edir. Bundan sonra o, lazımi hallarda avtomobilin, şəxsi heyətin zəhərlənmə dərəcəsini yoxlayır, ehtiyac varsa xüsusi təmizləmə işlərini təşkil edir, dozimetrlərin göstəriciləri əsasında şəxsi heyətin məruz qaldığı şüalanma dozalarını hesablayır və qrupu yeni vəzifələrin icrası üçün işə hazırlayır. Müxtəlif təbii fəlakətlər və qəzalar zamanı aparılan kəşfiyyatın xüsusiyyətləri əsasən onun konkret vəzifələrində təzahür edir.
Qəza yerlərini diqqətlə müayinə etməklə adamlar toplanan yerlərə, anbarlara su mənbələrinə xüsusən diqqət yetirməklə, havadan və torpaqdan nümunələr götürüb yoxlamaya göndərməklə bu vəzifələrin öhdəsindən gəlmək mümkündür.
Güclü zəlzələdən sonra aparılan kəşfiyyatın əsas vəzifələri isə bina və tikililərin nə dərəcədə dağıldığını, uçqunlar altında adamlar qalan yerləri və onların vəziyyətini, ikinci zədələnmə ocaqlarının (yanğın, daşqın, kimyəvi zəhərlənmə) yaranıb-yaranmadığını öyrənmək, qaz, su, elektrik şəbəkələrində qəzaların yerini, dərəcəsini, xilasetmə işlərinin növünü, həcmini və s. müəyyən etməkdən ibarətdir.
Daşqın və sel vaxtı kəşfiyyat bölmələri fəlakətli sahələrin hüdudlarını, yardıma ehtiyac olan adamları, habelə kənd təsərrüfatı heyvanları qalmış sahələri müəyyənləşdirir, daşqın zonasından çıxarmalı maddi sərvətləri aşkar edir, üzgüçülük vasitələrindən istifadə edilməsi üçün marşrutlar axtarır və s.
Sülh və müharibə dövründə ətraf mühitin sağlamlığı üzrə kəşfiyyat işlərinin bir qismi də respublikanın müşahidə və laboratoriya nəzarəti şəbəkəsi tərəfindən yerinə yetirilir. Bu şəbəkənin vəzifələri, tərkibi və fəaliyyət qaydası əsasnamə ilə müəyyən olunmuşdur.
Müşahidə və laboratoriya nəzarəti şəbəkəsi (MLNŞ) ətraf mühitin radioaktiv, kimyəvi, güclü təsirli zəhərli və bakterial maddələrlə zəhərlənməsinə müşahidə və laboratoriya nəzarəti  həyata keçirməkdən, mühafizə tədbirləri görülməsi üçün müvafiq dövlət orqanlarına məlumat verməkdən ötrü nəzərdə tutulmuşdur.
MLNŞ–ə, əsasən bu təşkilatlar cəlb edilir: Səhiyyə nazirliyinin sanitar-epidemiologiya mərkəzləri və stansiyaları, Kənd Təsərrüfatı Nazirliyinin laboratoriyaları, baytar nəzarət postları və bitki mühafizə stansiyaları, dövlət hidrometeorologiya komitəsinin radiometriya laboratoriyası və qrupları, Daxili İşlər Nazirliyinin şəhər və rayon polis şöbələrinin struktur bölmələri, Müdafiə Nazirliyinin xüsusi bölmələri, Respublika MM qərargahının kimyəvi-radiometriya laboratoriyası, nazirliklərin, yerli icra hakimiyyəti orqanlarının və obyektlərin radiasiya və kimya müşahidəsi postları, habelə bir sıra digər respublika təşkilatlarının sahə laboratoriyaları.
Müşahidə və laboratoriya nəzarəti şəbəkəsi üçün konkret şəraitdən asılı olaraq üç iş rejimi - gündəlik, yüksək hazırlıq və fövqəladə iş rejimi müəyyən edilmişdir.
Gündəlik iş rejimi -  həm ekoloji, həm texnogen, həm də epidemik cəhətdən normal adi iş şəraitini əhatə edir. Bu rejimdə respublikanın Müdafiə, Səhiyyə, Kənd Təsərrüfatı, Daxili İşlər Nazirliklərinin, dövlət hidrometeoroloji xidmət  və MM idarəsi struktur bölmələrinin qüvvələri ilə ətraf mühitdə kimya, radiasiya, epidemiya, epizootiya, epifitotiya müşahidəsi və laboratoriya nəzarəti aparılır.
Yüksək hazırlıq rejimində - texnogen, epidemik şərait kəskin surətdə pisləşdikdə, həmçinin fövqəladə hallar ehtimalı yarandıqda təbii mühitdə və təhlükə potensiallı obyektlərdə müşahidə və nəzarət gücləndirilir, şəbəkənin xüsusi (fövqəladə) iş rejiminə keçirilməsinə hazırlıq görülür.
Fövqəladə rejimdə - isə gündəlik rejimdə fəaliyyət göstərən qüvvələrdən əlavə həmçinin, müşahidə və laboratoriya nəzarəti şəbəkəsinə daxil olan nazirlik, komitə, şirkət, Elmlər Akademiyası və s. idarələrin müvafiq qüvvələri ilə həm müşahidə, həm də laboratoriya  nəzarəti aparılır.

